
Grafikeria dela eta 

Luis Bandres Unanue  (EHU-ko irakaslea) 

Egunkari honetako igandeko alean, Udakotartea izeneko eranskinean, Grafitia, AEBetan sortu zen arte espresioa artikulua irakurri ahal izan nuen. Hori dela eta, gai honi buruz beste ikuspegi batetik begiratuta orain dela hogei urte Argia aldizkarian idatzi nuena berriz irakurri dut eta, gaurkotasunik galdu ez duela ikusiz, hona ekartzea egoki iruditu zait. Hauxe idatzi nuen: 

«Hauteskundeak bertan dauzkagu. Edonon pankartak ikusi eta iragarkiak entzun ahal izango ditugu: Zure botoa honentzat! Edo Bota ezazu gurea!. Baina, hauteskundeak izan ondoren pixkanaka-pixkanaka pankarta horiek kendu egiten dira (eta hurrengora arte!). Hauteskundeak izan ondoren hormetan hauteskundeetako paper batzuk ikusi beharko ditugu, baina azkenik garbituak izango dira: Hala ere, hauteskundeak izan ala ez izan luzaro ikusi beharko ditugunak zera izango dira: pintadak. Hots, hormetan margoz egindako mezuak eta marrazkiak. Nik, egia esan, ia betidanik ezagutu ditut pintadak eta Francoren garaian beharrezkotzat jotzen nituen, ez baitzegoen mezu batzuk eman ahal izateko beste biderik eta gainera honek suposatzen zuen arriskua zela eta, nolabaiteko zirrara sentitzen nuen gure gustuko horietako bat ikusterakoan. Baina, honelako mezu-bidea oso egoera bereziaren fruitu zela eta egoera hori aldatuz gero pintadak desagertuko liratekeela pentsatzen nuen. Horregatik orain nire sorpresa handia izan da: egoera hori nolabait aldatu dela ikusiz eta pintadak desagertu beharrean areagotu direla. Zer gertatzen da ba? Gu beste herriak baino basatiagoak al gara?... Ez jauna! Ez basatiagoak, ez zibilizatuagoak, gu, batez beste, beste herrietakoak bezalakoak gara, hau da, pintaden arazoetan ez gaude bakarrak, hau gure zibilizazioaren ondorio bat baino ez da.Orain arte esandakoarekin pintadak politikarekin zerikusirik zeukan gauza zirela pentsa zitekeen eta maila batetan honela izan da, baina pintada politiko edo sasipolitikoekin batera 'Joxek Miren maite du' bezalako pintadak betidanik ikusi ahal izan ditugu, eta hauek eta besteak fenomeno bakar baten bi aurpegi baino ez dira. Leku publikoetan nola edo hala mezu bat nahiz beste jartzeari Estatu Batuetan izen berezia eman diote: Graffiti. Hitz hau grekotik dator, grekoz idatzi graphein da eta euskaraz hau adierazteko hitz bat erabili beharko bagenu nik grafikeria esango nuke, baina hizkuntza arazoetan... auskalo! Hain arlo labainkorra den eta. Ez dezagun pentsa grafikeria gaur eguneko fenomeno berria denik, ez, alajaina. Antzinako erromatarrek, orain dela bi mila eta bost ehun urte, beren bainu-etxetako hormetan lizunkeriak idazten omen zituzten. Eta agintariek ahitura txar hori baztertu nahiz ba al dakizue zer egin zuten?... Horma horietan zenbait erlijio-gai margotu, orduan baten batek irudi sakratu horien gainean edozein lizunkeria idatziko bazuen jainkoaren amorrua bere gainera ekarriko zuela pentsatzen zuten. Egia esan, historiak ez dio, eta guk ez dakigu, bide honen emankortasuna zenbaterainokoa izan zen.Hau baino gertuago Munduko II. Gerra daukagu. Garai horretan leku askotan mezu berdin bat irakurri ahal zen: «Kilroy was here» (Kilroy hemen izan zen). Iparramerikarrak nolakoak diren ondo ezagutzen duzue, eta Kilroy hori nor ote zen jakiteko saiakera batzuk egin zituztela esaten badizuet ez zarete harrituko. Saiakera horien ondorio bezala hipotesi desberdin batzuk plazaratu ziren: Batzuen ustez, gizon hori tanke-fabrikako inspektore bat zen eta fabrikako tankeetan mezu hori ipintzen zuen; besteen iritziz, aldiz, infanteriako sarjentu bat zen eta pasatutako toki guztietan bere izena uzten zuen. Bata ala beste edozein izan egia zera da: soldadu askok eta askok txorakeria hori jartzeari eman ziotela eta honela esandako mezua Pariseko Garaipen-Arkuan edo Txinako Marko Polo Zubian irakur zitekeela. Esaten denez, mila bederatziehun eta berrogeita bosteko Alemanian egin zen Postdam bilkuran Stalin komun batetik korrika irten zen galdezka: Nor ote da Kilroy hori?...Grafikeriaren arazo hau ikertua izan da New Yorken eta idazketa hauen mezua tokiz tokiaren araberakoa dela ondorioztatu da. Honela, trenetan edo autobusetan agertzen diren gehienak sinadurak eta izengoitiak diren bitartean, komunetakoek alde sexual bat edo beste daukate eta hormetakoek, berriz, mezu politikoak edo kaleko banden izenak eta ikurrak. Argi dago, baita ere, mezu desberdin hauen egileen zergatiek oso desberdinak izan beharko dituztela. Trenetan eta idazten duten gazteen artean egindako ikerketa batek dioenez, idazketa horiek hiru arrazoi nagusirengatik egiten dira: ospe handiagoa lortzeko edo besterengandik errespetua erdiesteko nahiz asperkeria uxatzeko. Dirudienez, trenetan edo autobusetan idazten duten horiek ohizko bideen bitartez beren grina ase ezin duten gazte normalak dira. Eskolako mahaian bere izena ipintzen duenak, berriz, irakaslearentzat bera zenbaki bat baino zerbait gehiago dela esan nahi izango du.Azken urte hauetan eta Estatu Batuetan bereziki, batzuek graffiti-lanak artelan bezala ikusi nahi izan dituzte. Baina hau, nire iritzi apalean, gehiegi dela pentsatzen dut. Hala ere, denborari berea eta agian etorkizunean gure San Telmo Museoan Joxek Miren maite du edo antzerako zerbait mirespen handiz irakurri beharko dugu.Graffitiaren fenomeno hau desagertzea oso gauza onuragarria izango litzatekeelakoan nago. Gure herrietako horma, pareta eta monumentu askok benetako egoera tristean daudela aitortu behar dut eta. Baina, gauza hau ez dela guztiz sinplea orain arte esandakoarekin argi gelditzen da, zeren azkenik basakeria eta zibilizatutasuna, edertasuna bezala, kontzeptu erlatiboak baitira». Arestian esan dudan bezala, hori guztia orain dela hogei urte idatzi nuen, eta gaur egun ez San Telmon baina bai Ernest Lluch Amarako kultur etxean Grafitiari buruzko erakusketa bat badago. Arte dela edo ez dela ni ez naiz inor esateko, arlo honetan gauzak hain zailak dira eta. Baina, nire iritziz, pintaketa horiek gabe gure hormak eta, bide batez, gure herriak txukunagoak izango liratekeelakoan nago
